
        
            
                
            
        

    
	ХОЛУЙ ТАДЕУШ

	 

	ЭНЭ

	
“УЛСЫН ХЭВЛЭЛИЙН ГАЗАР” Улаанбаатар хотноо 1974 онд эрхлэн хэвлүүлсэн “НАРАНЦЭЦЭГ (Польш шүлэг, өгүүллэгийн түүвэр)” номоос 

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

(С. Лочины орчуулга)

	ЭНЭ

	Анхны яриа

	— Үүнтэй хамт амь тээхгүй нь бүр тодорхой байна. Дахиад үүгээр оролдохоо болъё! Зайлшгүй болох юмны төлөө санаа зовоод яах вэ? Энэ бүхэн нэгэнт л болохоос хойш «хэзээ» гэдэг нь надад л ямар ч гэсэн холбогдолгүй.

	— Тийм биш, тэр чинь надад, Ромекад, өөр олон хүнд чухал шүү.

	— Гэнэхэн амьтан минь харж байна уу, наадах чинь надад ямар ч хамаагүй гэдгийг чи ч маргахгүй байна шүү дээ! Хонгор минь, би бусдын тухай, тэр ч байтугай чиний ч тухай биш зөвхөн л өөрийнхөө тухай ярьсан шүү дээ! Энэ явдал удахгүй болно гэдгийг би мэдэж байна. Тэр болтол намайг хуурсаар ятгасаар, аргалсаар байх болно. Хатагтай Янина та юу бодож байна, хаанаас ийм бодол төрөв? Бүгдийг би урьдчилан мэдэж байна. Ийм тохиолдолд яадгийг ч уншсан. Балай юм. Би өөрийгөө үүнээс цааш харахгүй байхад сургасан юм. Түүнээс цааш юу ч байхгүй шүү дээ. Тиймгүй гэж үү? Харамсалтай байгаа нь мэдээж, ямар нэгэн юм байх л ёстой сон. Чи маргахгүй, намайг хуурахгүй, мэхлэхийг хүсэхгүй байгаа нь сайн байна, гэвч чи намайг үнэнд хэр дуртайг яаж мэдэх вэ дээ? Жишээлэхэд би ямар ч итгэлтэй байхыг хүсэхгүй, над өчүүхэн ч харамсалтай биш гэж итгүүлж эхлэх юм бол би худал хэлэх л болно.

	— Энэ тухай ярихгүй гэж чи өөрөө хэлсэн биз дээ. Өөрийгөө бүү зовоо.

	— Хэлээ л биз, яах вэ. Би ердөө бодсоноо өөртөө хэлсэн юм. Тэгэхээр одоо яах ч арга алга.

	— Бие биедээ ялдам, үнэнхүү ялдам байхыг чи хүссэн шүү дээ.

	— Тийм ээ, тэгж тохирсон, тийм хэлэлцээр ч байгуулсан.

	— Егөөний хэрэг байна уу?

	— Өөрөө ч мэдэхгүй байна. Гэхдээ одоо надад тохуу хийхийг зөвшөөрсөн, бүхнийг тэр ч байтугай хэлэлцээрийг зөрчихийг ч зөвшөөрсөн, хонгор минь хэт дүнсгэр байх хэрэггүй, заримдаа өөрийгөө ч дооглон инээх хэрэгтэй. Бид хоёрын одоогийн хийж байгаа маань ч чамд инээдэмтэй санагдахгүй байна гэж үү? Ямар учраас үүнийг хийж байгааг ч чи лав тайлбарлаж чадахгүй биз?

	— Юу нь инээдэмтэй байгаа юм? Чи даарчхаад арьс чинь бүрзийчихсэн байна. Дулаацах юм биш үү?

	— Үгүй над ийм байх нь сайхан байна. Бидэнд цаг бага тун бага байжээ. Чи намайг одоо байгаагаар минь тогтоож авна гэдэгт ч итгэхгүй байна. Тогтоож авах эсэх нь чамд ч, надад ч хамаагүй гэдгийг би ойлгож байна, гэлээ ч чамд миний тухай аятайхан дурсамж үлдээсэй гэж санах юм. Хожим нэгэн үед хэрэг болж магадгүй. Янз бүрийн шал дэмий дуртгалууд амьдралд минь бүхнийг орлож байсан үе байсан, хэрвээ тэр дуртгал байгаагүй болж гэм би гуниглан мажийх байлаа.

	— Би мэднэ ээ. Тэгэхэд чи ярьж байсан.

	— Тийм ээ, ярьсан. Чи түүнийг бас л соронзон хальсанд бичээд авсан уу? Би бүр мартчихжээ.

	— Үгүй бичиж аваагүй, тэгэхэд чамайг биш, эзлэлтэд байсан тэр үеийг, «Болекийг» сонирхож байсан. Юунд чи инээмсэглээв? 

	— Нэгэн зугаатай явдал бодоод л. Чамд миний дуу байгаа, миний дуу ч юу байх вэ, миний үг, миний дуртгал чамд үлдэнэ шүү дээ. Бас зөндөө олон гэрэл зураг бий. Ромек хичээж дарсан. Тэгэхлээр миний нүүр царай ч үлдэнэ гэсэн үг. Дуу ч бас. Түүнээс гадна миний, миний яс махны тасархай үлдэнэ. Би Ромекийг хэлж байна. Гагцхүү өөрөө л би байхгүй байна. Еэ насаа алд, би юунд ийм солиотой юм ярьж чамайг зовоож байна. Чи лав өнөөдөр их л ядраа биз?

	— Тэгсээн, түүхчдэд болон фабрик дээр хоёр илтгэл тавьж хэлэлцүүлсэн.

	— «Болекийн» тухай ярь аа юу?

	— Мэдээж хэрэг, «Болек» болон чиний тухай л хамгийн их ярьсан. Юутай ч гэсэн ямар нэгэн шинэ юм мэдсэн болохоороо цөм л энэ намтрыг их сонирхоцгоож байсан.

	— Хүндэт минь, өнөөдөр энэ тухай больё. Би турж уу, хар даа! Бурхан минь би юу донгосож байна аа, урьд нь чи намайг ийм байхыг үзээгүй шүү дээ! Надад ичгүүртэй биш байна, үгүй, зөвхөн л чухам одоо ийм байгаа маань жаахан эвгүй байна. Нүдээ аньсан чинь дээр, энд хэтэрхий гэрэлтэй байна. Аньсан уу? Үгүй, үгүй битгий хар даа, хэрэггүй. Би бүр аймаар харагдана.

	— Яся энд чинь өвдөхгүй байна уу?

	— Үгүй өвдөхгүй байна. Тийм л байх ёстой юм. Баяртай. Гараа өг дөө! Дэлүүг маань томорсон гэж над хэлсэн, гэвч өвдөхгүй л байна. За яах вэ... 

	 

	Байдал

	Гадна нь нэмэх тэмдэг мэт хэрээс антенн, тагтны улаан шаргал хана харагдах цонхны эсрэг талд өргөн модон орон дээр эрэгтэй эмэгтэй хоёр хэвтэн ярилцаж байлаа. Хоёул саарал бүтээлгэн дээр нүцгэн хэвтэнэ. Хөдөлгөөнгүй, сүүмэлзэн үзэгдэх тэдний бие зурчихсан юм уу даавуун дээр хатгамалласан юм шиг харагдана. Ажилчны суурины шинэ байшингийн жижигхэн өрөө харанхуй, өдрийн хурц гэрлийг цонхны хөшиг хаагаад үнсэн саарал хана, энгүүн тавьц нь доторх гэрлийг шингээх ажээ. Орны хажуудах сандал дээр дотуур хувцас байна. Сандлын түшлэг дээр ягаан бүс, оймс тавьжээ. Өрөөн дотор цор ганцаар салхинд сэрвэгэнэн хөдлөх оймс амьд юм шиг бүлгээ. Эрэгтэй хүний костюм, эмэгтэйн хар өнгийн банзал, цагаан цамц нөгөө сандал дээр нямбай эвхээстэй харагдана. Шүүгээнд шилэн ташинга дээр «Сурган хүмүүжүүлэхзүйн нэвтэрхий толь», «Аргазүй», «Түүх заах арга» гэсэн хэдэн ном байв. Хажууд нь эмийн сангийн хэдэн хуруу шил, хавчаараар чимхсэн жор байна. Хана дагасан, номтой том тавиур дээр тоосонд дарагдан цайсан их хоосон зай байлаа.

	 

	Эмэгтэй

	Янина Бытомска: 1917—V—20-нд Жешов сэнгүний Липова Волед хэмээх газар төржээ. Тариачин гаралтай, эх эцэг нь нас барсан, төрөл төрөгсөд үгүй. Эцэг нь таван морген1 газартай байсан. Эх эцэг нь дайны үед, ах нь 1942 онд харгис цагдаа нартай хийсэн мөргөлдөөний үед нас баржээ. Дүү нь хижгээр, хоёр эгч нь хар багадаа нас барсан ажээ. Бытомска бэлэвсэн эмэгтэй. Нөхөр нь багш, коммунистуудад талтай байв. Тэгээд 1940 онд Янинатай хамт «Польшийн ард түмний холбоо» нууц байгууллагад орж улмаар ППТ (Польшийн партизаны тагнуулын газар)-д шилжин оржээ. Бэлтгэл офицер байв. Амьдралынхаа сүүлийн жилүүдэд өөрийн нууц нэрээр нэрлэсэн Людовын «Болек» хэмээх нууц байгууллага ППР-ийн Гвардийн штабт ажиллаж байв. Янина дайны өмнө «Вицях»-д ажиллаж байжээ. Ял шийтгэгдэж байгаагүй ч 1950 онд баривчлагдан Фортед шүүгдэлгүйгээр арван гурван сар суужээ. Ганц хүү Роман нь хорин настай, физикийн ангийн оюутан.

	Өндөр нь 165 см, хүнд нь 50 кг, үс нь шар буурал, нүд саарал. Туранхай ч яс ихтэй. Ялангуяа жижигхэн хөх, гарын шуугаар хөх судас тодхон харагдах гантиг цагаан арьстай, эрэг духтай зууван нүүр лүү нь эмжин хөх саарал үс унжина. Эрэгтэй хүний биеийг хаатал гэдэс дээрээ гараа тавин хөдөлгөөнгүй хэвтэж нууц амрагтайгаа ярьж буй энэ эмэгтэй одоо яг л ийм харагдана. Сургуулийнх нь сурагчид түүнийг «шаазгай» гэж нэрлэдэг нь үргэлжийн хар, цагаан хосолсон костюмаас нь ч болсон байж магад, эсвэл, хахир чанга дуунаас нь болсон уу, аль эсвэл гайхсан шувуу шиг үргэлж мөрөө хавчдаг зангаас нь ч болсон байж магадгүй.

	 

	Эрэгтэй

	Якуб Сурмас: 1925—III—5-нд Сосновцед бүр тодорхой хэлбэл тэндхийн ажилгүйчүүдийн суурин «Бээжинд» төржээ. Эцэг нь уурхайчин, гурван ах бий. Хамгийн том нь Яаманд хэлтсийн эрхлэгч, дунд ах нь Сэргийлэхийн ерөнхий комендантын газар ажилладаг, гурав дахь нь саяхан хошууны намын хорооны нарийн бичгийн даргаар сонгогдсон. Якуб хамгийн отгон нь болой. Дайны үед гурван ах нь намд элсэхэд, Якуб заводод ажиллаж техникийн сургуульд сурч байжээ. Дайны дараа Залуучуудын тэмцлийн холбооны аппаратад ажиллаж байгаад 1949 онд ах нар нь хөрөнгөтний үндсэрхэг хэлбэрэлд орсон гэж буруутгагдахад халагджээ. Хэсэг зуур барилгад, дараа нь Шинэ Гутед ажиллаж байв.1956 оны аравдугаар сард ажилчны төлөөлөгчөөр сонгогджээ. 1957 оны намраас сэнгүний намын хорооны суртал ухуулгын хэлтэст ажиллаж мөн тэр үедээ хууль цаазын факультетад орсон бөгөөд үүнээсээ хоёр жилийн өмнө аравдугаар анги төгсөх шалгалтаа өгчээ.

	Өндөр нь 173 см, жин нь 75 кг, цайвар үстэй, хүрэн нүдтэй. Бие нь олон хүнээс хэсэг хэсгээр нь аван нийлүүлсэн юм шиг. Хавчиг цээж, ташаа нарийн, мөч чац хэмжээ дамжаагүй том, наранд түлэгдсэн нүүртэй том толгой нь хэт цагаан биед нь суулгаж тавьсан юм шиг харагдана. Нас хэдий дөч хүрээгүй ч хижээл харагдана. Санчиг нь халзарч дух нь үрчлээтэн, зовхи нь буусан авч царайны төрх нүдэнд дулаан ялимгүй ширүүвтэр аястай боловч уруул ам аяг тайван. Тэр мөн л хөдөлгөөнгүй, гараа гэдэс дээрээ тавин цонхоор нарны гэрэлд алтан шар өнгөөр гялалзан буй тагтны улбар шар хана харж хэвтэнэ.

	 

	Якуб

	Би сургууль руу утасдав. Харилцуурыг ариутган, эмийн үнэр ханхлуулсан нь зөвхөн хүмүүсийн инээд хүргэх бүлгээ. Би энэ хэргийг тун дургүй эхэлсэн бөгөөд үүнийг минь бурхан ч гэрчилнэ. Үнэндээ шоо хаяснаас өөрцгүй явдал болсон юм. Энэ шодолтоос бүгд айж, шууд л асуудал тодорхойгүй байна. Бид ер нь ийм үл мэдэгдэх хэргийн учрыг ч олох үүрэггүй. Түүнээс гадна зохиолчид, сэтгүүлчдийн хэн нь ч «Болекийг» мэдэхгүй байв. Хачирхалтай ч үнэхээр тэдний нэг нь ч эзлэгдэх үед тэнд байсангүй. Тэгээд шоо над дээр буужээ. Түүний дуу харилцуурт тодхон сонстож байв.

	— Нөхөр Бытомска юу? Сэнгүний хорооноос Сурмас, Якуб Сурмас ярьж байна. Намын хорин жилийн ойд зориулсан материал, тухайлбал таны нөхөр «Болекийн» тухай материал цуглуулж байгаа учир тантай уулзах хэрэгтэй байна.

	Тэр, гайхан албан ёсны даалгавар уу? гэж асуухад нь би тийм гэвэл өөрт байсан бүх материалаа намын хороонд аль эрт өгсөн, тэр маань нэг газар хэвтэж байгаа байх гэж бүр ч итгээгүй дуугаар хариулав. Гэвч уулзахыг зөвшөөрлөө. Би түүний дууг нь сонсоод үглээ чавганц байх, өөрийнхөө гомдлыг бүтэн цагаар урсгаад эхэлнэ биз, бид тийм хүмүүсийг мэднэ ээ гэж бодож байлаа.

	Би түүний яриаг бичиж авахаар магнитофон аван, ажиллаж, амьдардаг Шинэ Гут руу нь явлаа. Живсэн хүн шиг хөхөрч зэвхийрсэн царайтай, ус гүйсэн нүдтэй, удаан хөдөлгөөнтэй данхгар биетэй хүү Ромен нь хаалга нээж өгөв. Янина намайг хаана суулгаж, хүүгээ яаж явуулж, өөрөө ямархуу байдалтай байхыгаа мэдэхгүй догдлон байлаа. Хар өнгийн банзал, цагаан цамцтай, дөнгөж сая үсээ янзлуулсан, үрчлээгүй духтай энэ залуухан эмэгтэй үзэсгэлэнтэй, Ромекийн эгч шиг харагдана. Үзэсгэлэнтэй, энгүүн сайхан эмэгтэй байлаа. Сайхан эмэгтэй гэгч жинхэнэ анд нөхөрт байдаг ялимгүйхэн эрсдүү байдалтай байна гэж над үргэлж санагддаг билээ. Би даяанч биш боловч жижиг хөрөнгөтний маягаар хувцасласан эмэгтэйчүүд, хүүхнүүд над ер таалагддаггүй. Миний магнитофоноо тавьсан ширээний хажууд тэр эмэгтэй суухад түүний зэвхийрсэн царайнаас уур савсаж, хуучны хөрөг зурагт байдаг шиг л үзэсгэлэнт духанд нь хөлс гарсан байхыг ажиглав.

	— Лекцэдээ явах болоогүй юу? гэж тэр хүүгээсээ асуув.

	— Явахгүй. Зочин маань хөөхгүй байх гэж найдаж байна. Би ч бас сонсохыг хүсэж байна. Үнэнээ хэлэхэд би түүхэнд дургүй, түүнд итгэдэггүй, гэвч энэ удаа ялимгүй сонирхол татаад байна гэв.

	— Ромек физик үздэг юм. Түүндээ бүр ухаан тавьж гүйцээд институтээс нь өөр юм түүнд байхгүй болоод байгаа юм даа гэж эх нь учирлав.

	Би хариуд нь өөрийгөө, хуулийн ангид сурдаг гэж гайхуулсан боловч тэр дороо ичив. 

	“Өвгөн минь, одоо сургуульд сураад ч яах юм билээ” гэж Ромек бодож суугааг ойлгов. Би хоосон сагсуурснаа ойлгон бантахдаа намын түүх, намын хяналтын хэлтэст хийсэн тэмдэглэлээ эргүүлэн үзэж эхлэв. Эвгүй асуудал гарахгүйгээр өнгөрөхгүй боломжгүй ч уй гашуу гомдол дүрсхийх явдал гарахгүй гэдгийг би мэдэж байлаа. Харин бүх л явдал ямар нэгэн ад зэдийн үл ойлголцлоос болсон, энэ эмэгтэйн зөв болно гэж бодож, аажмаар үүндээ итгэж эхлэв. Улам лавшран буй итгэл маань намайг тайвшруулав. 

	Ромек гал тогооноос урт залгуур авчран магнитофоныг шугамд холбон тохируулав. Дохионы ногоон гэрэл асав. Багш эмэгтэйн хөлөрсөн нүүрийг хараад би, их ядарч дээ гэж бодов. Даалгавар биелүүлж ойн өмнө хэвлэлд шилжүүлж, гаргаж амжихын тулд материалыг цуглуулсан байх ёстой. Яаралтай хэрэг учир бичиж авахаас өөр яах ч арга алга. Би товч дарахад магнитофоны соронзон хальс хөвөрч эхлэв.

	«Болекийн» түүх ер нь жирийн явдал байв. Янина дэс дараагаар нь цээжилчихсэн илтгэл мэт тайван ярьсан тул яриагаа олон хуурай тайлангаас илүү ямар нэг хурц зүйл байдлын хэсэг, зурвас үйл явдлаар тодруулахыг хүсэж хааяа хааяа асуулт тавьсныг эс өгүүлж гэм олон асуулт тавих хэрэг гарсангүй. Би «Болекийг» үгүй ээ худал хэлж байна, энэ эмэгтэйг ямархуу янзтай байсныг санаандаа төсөөлөн бодохыг оролдов. «Болекад» дурласан залуу эмэгтэй, багш Янинаг, тэдний хамтын амьдралыг, магадгүй «тэдний» биш «түүний» амьдралыг төсөөлж үзэхийг хүссэн байж болно. Харамсалтай нь Янина даруу, болгоомжтой байсан учир өөрийнхөө болоод нөхрийнхөө тухай амьд сонирхолтой юм бараг ярьсангүй. Яриа дуусах тийшээ хандав.

	 

	Соронзон хальсны бичлэг

	— Тэгэхлээр та тэр үед тосгонд сууж байсан байх нь ээ... 

	— Төрөх дөхөөд ирэхэд нөхөр минь намайг тийш нь явуулсан, би тэнд Ромекийг гаргасан юм. Нөхөр минь Висла ба чулуу бэлтгэдэг газрын хооронд байсан нууц уулздаг газар болох хотын зах дахь элс түгээгчийнд очжээ. Гэтэл тэнд нь гестапогийнхон отож байсан учир буудалцсан боловч алагджээ. Тиймээс ч энэ тухай над шууд хэлээгүй бөгөөд би төрснийхөө дараа л мэдсэн.

	— Үүнийг та хаанаас мэдсэн бэ? Энэ явдал хэрхэн болсныг танд хэн хэлээв?

	— Нөхөр Фелинский манайд ирж бүхнийг ярьсан.

	— Гэвч Фелинский амь үрэгдэж, энэ тухай ямар ч мэдээ үлдээгээгүй шүү дээ.

	— Би мэдэж байна. Маш харамсалтай байна. Хороо, штаб бүтнээрээ илчлэгдсэн учир нөхрийг нас барсны дараа би баривчлагдсан. Нөхрийг маань урвачхаад нэг тийшээ алга болсон, нуугдсан, эсвэл нэгэнт хэрэггүй болсон хойно нь гестапо устгасан гэж үзэцгээсэн юм.

	— Санаа зовох хэрэггүй, бид энэ бүхний учрыг олох хэрэгтэй. Таны нөхрийн үхлийн тухай Фелинский хаанаас мэдээв? Тэр энэ явдлыг нүдээрээ үз ээ юу? Эсвэл хэн нэгнээс дуулаа юу?

	— Мэдэхгүй. Би зовлондоо дарагдаад тэр үедээ энэ тухай асуух ч тэнхэлгүй байсан юм.

	— Ойлгож байна. Айхтар явдал байна даа! Яая гэхэв, өнгөрсөн хэрэг юм. Хороо «Болекийн» тухай найруулал оруулахаар шийдсэн болохоор энэ хэрэг хэрхэн шийдвэрлэгдсэн нь тодорхой байна. Эцсийн бүлэгт түүний тухай хоёрхон захидалтай үлдээд байна. Новаковскийн буруутгал, таны хариунаас өөр юу ч байхгүй. Одоо болтол энэ явдлыг хэн ч сөхөөгүй нь хачирхалтай юм. Бид ч багагүй бичлэг хийлээ, одоо та төгсгөлд нь энэ яриагаа амьдралтай болгохын тулд өөрийнхөө тухай: тэр үед ямархуу байсан зэрэг ямар нэг юм яриач... 

	 

	Янина

	Энэ хүн яагаад үүнийг асууж байна? Би Болекийн тухай бүхнийг ярьсан. Хоёр дамар дүүрэн буулгаж авлаа. Үнэн мөнийг нь олж энэ хэргийг эцэст нь хүртэл сөхөж үзэх нь юу л бол. Би тун их ядарч, усан хулгана болтлоо хөлөрлөө. Цүнхэнд байгаа алчуур бохирдсон гэвч босож шүүгээнээс шинийг авах хүсэл алга. Болек тэр үед биш, хожим нь хөгширсөн хойноо үүнтэй адилхан байсан. (Тэр над энэ ном л миний бүх хөрөнгө, үүнийгээ Ардын их сургуульд үлдээнэ гэхэд нь би ажлын нөхцөл хүнд байна шүү дээ гэж гомдол мэдүүлэхэд инээж байсан. Ер нь үргэлж инээн амьдралд хамгийн сайхан нь хүнд нөхцөл, тэмцэл гэж ярьж байсныг нь санаж байна). Тэмцэл. Эмч өнөөдөр царай муутай байсан. Хамгийн гол нь Пани Янина та өөрийгөө сайн байна гэж бодож байгаа чинь тийм ч муу биш. Түргэн ядарч, турж, хөлөрч байна уу? Цөөн хоногийн амралт авч аль нэг тийшээ явах хэрэгтэй дээ. Хүүтэй минь уулзахаар танай Романыг ирэхлээр өөрийг чинь тосгон руу хүчээр авч яв гэж хэлнэ гэсэн. Эмч их аятайхан гартай юм. Тэр гэдэс дэлүүг минь тун тааламжтай илэх бололтой. Зөвхөн гэдэс, дэлүү ч бус, үүний муу нь юу байх вэ. Харин ч аятайхан биз. (Тийм ээ, нөхөр Сурмас, миний нөхөр зоригтой боловч хийсвэр хөнгөн хүн биш байсан. Жишээлбэл наад зах нь л гэхэд хоригдогсдыг чөлөөлсөн тухай, түүнийг мэдэх үү? Тэр, оргуулах зам, төлөвлөгөө боловсруулан өчнөөн дахин зурж, өөртөө байсан хуучин австри цагаа барин зам дээр очиж, шалгаж үзээд, болзошгүй бүхий л тохиолдлыг урьдчилан тооцоолох хэрэгтэй гэж ярьж байсан). Гурван удаа цус, чөмгийг минь шинжилж үзлээ. Юуны учир? Цус багадаа юу? Үзээгүй юм болох нь ээ! (Болно оо, бичсэнээ явуул, дуртай сонсъё. Кофе уух уу?) Ромек маань хэчнээн ч арчаагүй тэнэг байдалтай байх юм, тэгээд физикч гээд байгаа шүү. Мөгөөрсөн хоолойд минь л ямар нэгэн гэм байна уу? Гэвч өвгөн маань намайг үзэж, цээжин дээр чихээ тавин чагнаад байгаагүй бил үү. Зүгээр онц юмгүй, зүгээр. Эм бичүүлж уугаад л зүгээр, Якуб! Одоо ийм нэр өгөхөө больсон, тосгонд ч хүртэл бас л өгөхөө байсан. Сайн залуу байна. Харахад эрэмгий байрын хүн авч нүцгэн юм шиг л надаас ичээд байна. Хүмүүс яагаад эмчээс ичдэггүй юм бэ? Соронзон хальс нь дуусахлаар саатуулан үлдээх үү? Ромек ямар ч гэсэн зургаан цагийн үед хотод байх хэрэгтэй. Өөрт нь хэрэгтэй. Эцгийгээ тэр мэдэхгүй ч гэсэн түүнээс болж зөндөө л юм амссан. Якуб. Сайхан нэр, гэвч «Якуб» гэх нь жийд үг шиг сонстоод байна. Ерөөсөө л «Куба» гэх нь дээр юм.

	 

	Хоёр дахь яриа

	— Энэ худал, Роман та дэгсдүүлж байх шиг байна.

	— Харамсалтай нь үнэн. Ээж мэдэхгүй байгаа, мэдээгүй нь ч дээр. Манайхны удамшлын өвчин—цус багадалт гэж бодож байгаа. Эмч маань миний танил, би хүүтэй нь хамт лекцэд суудаг юм. Нэртэй мэргэжилтэн, ер нь уг өвчний онош тогтооход хэцүү биш юм. Бидэнд бага цаг байгаа учраас л танд би түүнийг ярьж байна. Эцгийг минь цагаатгаж, дуртгалыг нь ариутгаасай. Ээж минь түүнийг мэдэж амжаасай л гэж хүсэж байгаа юм. Та ойлгож байгаа биз дээ. Хэргийн учир надад байгаа юм биш, би тийм ч уян налархай амьтан биш, зөвхөн ээжтэй минь л холбогдолтой гэдгийг та итгээрэй. Хэдийгээр өөр шалтгааны учраас ч гэсэн нэгэнт л энэ хэргээр хөөцөлдөж эхэлсэн болохоор аавын минь үхсэний учрыг та тайлж чадна.

	— Тийм ч учраас та над нууцыг нээж байгаа юм шив дээ?

	— Тийм. Ээж минь танд шууд л итгэж, хэн нэгэн хүн тэр тухай сонирхон, хэрэг явдал дарагдаж байхаа больсонд ихэд баярласан. Итгэл төрүүлж байгаадаа гайхах хэрэггүй. Та ээжид таалагдсан.

	— Дуртгал цуглуулж яваа сэтгүүлчийн хувьд л уу?

	— Үгүй, эр хүнийхээ хувьд шүү. Тэгэхэд?

	— Новаковскийн мэдүүлгийг та мэдэх үү?

	— Ямар Новаковски? Пан Сурмас минь би тэр талын түүхийг муу мэднэ шүү. Над маш харамсалтай байна. Гэвч хэний тухай ярьж байгааг тань үнэхээр мэдэхгүй байна.

	— «Болекийн» нас барсны дараа нууц бүлгээс ганцаараа амьд үлдсэн хүн бол Новаковски. Тэр миний ахын дарга. Би түүнийг өөрийг нь танина, намын ахмад гишүүн, гавьяа зүтгэлтэй, маш их нэр хүндтэй хүн.

	— Тэгэхлээр та энэ бүх явдал үнэн гэж байгаа юм уу?

	— Хэлэхэд хэцүү байна. Тэр цаг үе нь ямархуу байсныг та өөрөө бодож үзэх хэрэгтэй. Үнэнээ хэлэхэд би энэ асуудлыг шийдвэрлэж мэдэхгүй, бас энэ хэрэг дэндүү санаандгүй байтал оногдсоныг хэлэх хэрэгтэй юм.

	— Эцэг минь нас бараад хорь орчим жил өнгөрч байхад та нар энэ хэргийг ядаж шалгаж үзэхийг ч оролдоогүй шүү дээ. Танай тэнд энэ Новаковскийн бичигчээ болсон юм чинь ухаан тархи хордуулсан гүтгэлэг цацраан хэвтэж байна. Ээж түүнийг чинь мэдэж байгаа, хариу ч бичсэн. Гэхдээ аль эрт юм бэ дээ. Түүнээс хойш ор чимээгүй болсон. Энэ хэргийг эцэст нь хүртэл учир начрыг нь олох гээгүй юм бол магнитофон авчран, ээжийн яриаг бичиж тоглохын учир юу байгааг ойлгохгүй байна. Тохуурхаж байгаа юм уу? 

	— Илэн далангүй хэлье. Новаковскийн зөв гэдэгт бид бүрэн итгэлтэй биш байгаа юм. Таны эцэг чинь онцгой хүн байгаа юм. Тодорхойгүй нөхцөлд нас барсан ч гэлээ, жинхэнэ хүний түүх, амьд дүр хэрэгтэй байгааг та ойлгож байна уу? Жинхэнэ тэмцэгчийг үзүүлэх нь бидэнд ихээхэн чухал байна. «Болекийн» хувьд бүхий л буруутгалыг дуугүй өнгөрөн, намтрыг нь сүүлчийн нь өдөрт хүргээд л орхихоор шийдсэн юм. Тэгэхэд Новаковски эсэргүүцнэ гэж үү, би эргэлзэж байна.

	— Өөрөөр хэлбэл хөшиг буулгаад л орхиё гэж байгаа юм уу? Та ч бас ингэх нь зөв гэж бодож байна уу?

	— Үгүй, өнгөрснийг ухаж төнхөх хэрэггүй. Үнэн хэрэгтээ чухам юу болсныг одоо нарийвчлан мэдэх нь хэнд ч хэрэггүй гэдэг үзлийг би хуваалцахгүй байгаа. Би энэ тухай бодсон. Хэргийн учир зөвхөн ээж та хоёрт чинь ч байгаа юм биш. Энэ бол зөвхөн та хоёрыг, хэрвээ таны ярьснаар эмнэлгийн шинжилгээ үнэн бол ганцхан Ромек танд л хамаатай зүйл гэсэн үүднээс байж болохгүй гэж бодож байна.

	— Баярлалаа, би ч бас тэгж үзэж байна.

	— Та социалист залуучуудын холбооны гишүүн үү?

	— Үгүй, би юуны ч гишүүн биш. Ээж бид хоёр намын гишүүн биш. Ээж маань нөгөө баривчлагдсанаасаа хойш гишүүн бус болсон. Баривчлагдсан тухай та мэдэж байгаа шүү дээ?

	— Бага сага мэднэ ээ. Азаар одоо бүх юм өөр болжээ. Энэ бол эргэлтгүй явц.

	 

	Якуб

	Тийм ээ, эргэлтгүй явц, тэгэхлээр, цэл залуу, үзэсгэлэнтэй сайхнаараа, маш үзэсгэлэнтэй чигээрээ үхэх нь ээ дээ. Би ер нь ийм сайхан эмэгтэй үзээгүй. Гэвч яагаад өдий олон өдөр Янинагийн тухай, түүний явдлын тухай бодно вэ, энэ маань зөвхөн үнэн шударгыг олох л гэснээс гэж үү? Тэнэг хэрэг. Өөрөөсөө нуух юмгүй байх хэрэгтэй. (Алив, Ромек, энэ миний дүүгийн утас. Тэр өөрийг чинь Новаковскитэй уулзуулаад өгнө. Би ч гэсэн түүнтэй даруйхан уулзахыг бодно). Цусны цагаан бөөмийн өвчин, хаана ч билээ, Югославын атомын эрдэмтдийг ч бил үү дээ, чөмгийг нь сольж эмнэж байна гэж уншсан. Ромек ч лав мэдэж байгаа. (Хилийн чанадад Францад ч бил үү, Югославчууд шиг эмчилж эдгээсэн тохиол байсан шиг санагдаж байна) Агаар мандал дахь атомын дэлбэрэлт энэ өвчин хоёрын хооронд холбоо байгаа байх, эргэлзээгүй байгаа. (Та цөмийн физикийн институтэд ажилладаг, тийм биз дээ?) Тэр, өвчнөө мэдэхгүй байгаа, гэвч энэ нууцыг удаан хадгалж чадна гэж үү? Хадгалаад ч яах юм бил ээ? Гутамшигтай хуурмаг явдал, өөр юу ч биш. Янина бол эзлэгдэл, шорон, тэмцлийг туулан амьдралд хатуужсан хатамжилт эмэгтэй шүү дээ. Түүний царай нь хэчнээн аялаг, арьс нь хуучны зураг шиг тунгалаг билээ.

	 

	Өгүүллэг

	Эрэгтэй эмэгтэй хоёр зөөврийн завинаас шаварлаг эрэгт бууж, ташлуурын нь ногоон дээр ягаан, бор биетэй хүмүүс хэвтэж авай далан даган алхав. Аргамжаатай онгоцны халсан модны үнэр, нойтон элсний үнэр ханхална. Халуун байлаа. Якуб пиджакаа тайлан цамцныхаа ханцуйг шамлан хамт яваа эмэгтэйгээ сугадав. Тийн явсаар голын тохой хүрэхэд саарал цохио, чулуу бэлтгэх газар харагдав. Тэд хамгийн захын байшингийн дэргэд зогслоо. Байшингийн дээвэр дээр нэг өвгөн хар цаас давирхайдан зунгааралдсан хар давирхай чулуу дэвссэн зам, шатны ялуу модон дээр урсана. Цонхон дээр чихрээр амталсан хар нэрстэй том лонх байна.

	— Сайн байна уу, бид тантай ярилцах гэсэн юм сан гэж Якуб хэлэв.

	Өвгөн дээвэр дээрээс буун, гартаа тос түрхэн цаасаар арчив. Цыган шиг хүрэн бор царайтай, түүний задгай цамцны нь цаанаас бараавтар буурал үс, харласан оосортой цаг харагдана. Тэд тамхилан бие биеэ ширтэцгээв.

	— Энд аж төрөх болсоор удаж байна уу?

	— Дөчөөд жил. Харин та ямар хэргээр явна? Хүүтэй уулзах нь уу? Тэгвэл гол руу явсан даа.

	— Үгүй танай хүүтэй уулзах гээгүй. Дайны үед ч та энд л байсан уу?

	— Байсан, юу гэж?

	— Тээр тэнд шатсан байшин харагдаж байна. Үүнийг гестаповчууд шатаасан гэж бид дуулсан, үнэн юм болов уу?

	— Тийм ээ, үнэн. Шатаасан. Врубелийн байшин. Ингэхэд та ямар байгууллагаас явна? Врубелийнхэн аль эртний байхгүй болцгоосон. Эхнэр хүүхэдтэй нь хамт өвгөнийг шоронд хийсэн. Тэнд бодийг нь хөтөлсөн гэнэ лээ. Газрыг нь чулуу бэлтгэлийнхэнд өгсөн, ингээд л гүйцээ.

	— Тийм ээ, уг явдал тэнд, Врубелийн тэнд болсныг одоо саналаа гэж Янина шивнэв.

	— Тэгэхлээр пани Янина та түүнээс хойш энд нэг ч ирээгүй юу?

	— Нэг ч удаа ирээгүй. Би энэ газраас айдаг байсан.

	— Тэгвэл та Врубелийнхнийг мэддэг байсан байх нь ээ?

	Якуб босгон дээр суун хэд сороод тамхиа хаяв. 

	Бытомска худал хэлж байх шиг санагджээ. Эргийн нөгөө талд байхад чулуу бэлтгэх газар, гол хоёрын хооронд байгаа байшингуудын чухам алинд нууц болзооны газар байсныг санахгүй байна гэж байсан мөртөө одоо болзооны газрыг санаад зогссонгүй гэрийн эзний овог нэрийг ч хүртэл санаж байна. Энэ ч нэг л биш дээ.

	— Врубелийн гэрийг гестапо шатаасан гэж та ярьсан. Яагаад тэд шатаасан юм бол?

	— Тэднийд нууц байдалд байгаа янз бүрийн хүмүүс ирдэг байсан. Врубелийн хүү их цовоо сэргэлэн хүү байсан. Улаантантай холбоотой гэлцдэг байв. Дараа нь дуулбал чулуу бэлтгэх газраас тэсрэгч бодис зөөж байсан юм билээ. Тэгэхэд энгийн хувцастай, хоёр машин хүн давхиж ирсэн. Би эхлээд тэднийг гестаповчууд ч гэж бодоогүй, тэгээд даргатай нь уулзтал герман хүн байсан. Тэдний гурав нь Врубелийнд орж бусад нь үлдсэн байшингуудад орцгоосон. Манайд ч хоёр нь ирсэн. Гадагшаа гарахыг хэнд ч зөвшөөрөхгүй байсан. Шөнөжин сууцгаалаа. Өглөө нь долоон цагийн үед нөгөө талд Врубелийн тэнд буун дуу гарсан. Манайд сууж байсан хоёр ч бороохойгоо барьсаар гүйж гарцгаалаа. Цонх руу очиж харвал Врубелийнхээс нэг эрэгтэй хүн гүйхээрээ гарч ирээд, шархадсан бололтой бөгцийн хад руу гүйж байв. Тэгснээ зогсон нэг хоёр буудав. Тэгээд л гүйцээ. Манайд сууж байсан хоёр түүнийг цааш харуулсан. Машин ирж, хүүрийг нь ачсан, түрүүхэнд нь Врубелийн байшинг шатааж, гэр бүлийнхнийг нь баривчилсан.

	— Алагдсан хүн ямаршуу байдалтай хүн байсан бэ, санахгүй байна уу?

	— Саналгүй яах вэ? Ногоон хүрэм, саравчтай малгайтай байсан. Малгайг нь бид сүүлд нь ногоон дотроос олсон. Шив шинэхэн дөрвөлжин хээтэй, саарал малгай байсан. 

	Янина хажуугаас нь

	— Тэр чинь миний нөхөр байсан юм. Цэргийн шинелиэр оёсон, арьсан товчтой, ногоон цэмбэн хүрэмтэй байсан. Тэр чинь Болек гэв.

	Өвгөн гэртээ орохыг урьж шүүгээнээс архитай бутан гаргаж бөөрөлзгөнийн шүүс нэмээд хурдан уусгахын тулд бутангаа хутгаар тоншив. Өвгөн дуугүй суугааг үзвэл олон юм ярьсандаа ч харамсаж байсан байж магадгүй. Гэвч Якуб тодорхойхон яриач гээд бичиж эхлэхэд өвгөн тайван ажил хэрэгчээр ярьж гарав. Якуб өвгөн хоёр ууж Янина уусангүй. 

	— Таны эрүүл энхийн төлөө! Өнгөрсөн явдал. Хорин жил боллоо. Тэр үеэс хойш энэ бүхэн хэрхэн болсныг олж мэдэхээр хэн ч ирээгүй.

	— Фелинский яаж мэдэв ээ? гэж голын эргээр буцаж явахдаа Якуб асуув.

	— Мэдэхгүй. Бусад хөршөөс нь юм уу, баригдагсад шоронгоос мэдээлсэн байж болох юм.

	— Тийм ээ, тэгж болно. Замаа алдсан юм. Эрлэг ав гэж.

	— Түр сууя, энд тун сайхан. Би их ядраад байна.

	Янина ногоон дээр хэвтэн, цагаан цамцныхаа товчийг тайлан, хэт хурц гэрлээс нүдээ халхлав. Якуб цамцаа тайлан, зэрэгцэн суув.

	— Наранд шар, чамд хэрэгтэй.

	— Бүр «чи» дээрээ тулчихсан уу? Эзэнтэн минь, арай эрт юм биш үү? гээд Янина инээд алдав. 

	Янина ойр тойрноо харвал усанд ордог хувцастай хүүхнүүд хэвтэж байв. Энд дандаа ийм байдаг. Тэр цамцаа тайлан толгойгоороо Якубийн өвдгөнд налав. Якубийн гар түүний, хөхний дээхэн мөрөн дээр нь байв. Энэ гарыг хацартаа наан унтах сан. Элс ачсан ачааны онгоц голоор хөвж зөөлөн салхи үлээнэ.

	 

	Шинжилгээ

	Цусны ерөнхий шинжилгээ: Саармаг бөөмийн тоог эзэлснээс цагаан бөөмийн тоо нэмэгдсэн. (1 мм2-д 50000 хүртэл) Улаан бөөмийн тоо цөөрсөн.

	Дэлүү тунгалгийн булчирхайд эд эсийн шинжилгээ хийхэд гаж өсөлттэй Милеод эс олдов. Дэлүү, тунгалгийн булчирхай, милеодэс, улаан цогцос, плазмоцит мөхлөгт эс, мегакариоцитийн өөрчлөлтүүд гарсан байна.

	Милеод эс ихсэж, удаан хугацаанд хэвийн байдлаа алдсан. Цагаан бөөмийн өвчин. Архаг милеод өвчин. Ясны хөмийн торлог эсэнд милеодын эс хэт олширсон.

	Энэ эс өсөж чөмгийн гадна талд бий болсон. Цагаан бөөмийн өвчин үүсэж өмөн үүний шинж тэмдэг бүхий шинээр эс өсөн нэмэгдэж байгаа бөгөөд энэ нь үхэл авчирч байгаа юм.

	 

	Якуб

	Өвчин даамжирч шинж тэмдэг нь маргашгүй болохыг хүлээн эхлээд эмчлэхгүй байна гэдэг чинь тэнэг, бүр шал тэнэг юм. Хэт ядралгүй, догдлолгүй, тайван амьдрах хэрэгтэй, тэгвэл л гүйцээ гэх юм. Тэгтэл харшил шүүрдэс, цагаан бөөмийн өвчин, сарын юм нь хэвийн бус болох буюу алга болно шүү. Гэвч түүнийгээ надад хэлэхгүй байна. Яагаад шууд эмчилдэггүй юм бэ? Түүний бие нь эвгүйрхэхэд бүйлсэн булчирхайн үрэвсэл гээд дэлүүний нь орчим өвчин үүсэж, мөгөөрсөн хоолойн үрэвсэл болох, сарын юм алга болох, бүүр үүнд тулбал л би түүнийг эмчлэхээр эмнэлэгт хэвтүүлнэ гэж байна шүү. Би бүгдийг бичиж авсан, олохыг л хичээнэ. Милеран, кольцелид бисульфан, антимитотика, антметаболит, гликортерид энэ бүхэн хэчнээн аялаг, сайхан сонстоно вэ! Ямар ч байлаа гэсэн болох бүхнийг нь худалдаж авна. «Болекийн» тухай найруулалд хоёр мянга хоёр зуун тавин злот авна. Нөхөд тусална. Тусгай зориулалттай эмийн сан бий дээ. Пан профессор оо! хэр удаан тэсэх хэрэгтэй вэ? гэж би асуусан. Юунд тийн асууж буйг минь тэр шууд тааварлаж байлаа. Түүнд дурлаж ээ дээ, тийм гэдгийг наад дууны чинь өнгө илчлээд байна гэсэн. Энэ бүхэн Ромекийн хажууд болсон хэрэг. Профессор миний мөрөн дээр хэд зөөлхөн алгадав. Юунд! Тэр ямар нэгэн юм хэлэх хэрэгтэй байсан. Миний л бодлоор бол тэр эмчийн оноштой хэт хялбархан санал нийлэх шиг санагдсан. Гэвч эрүүл ухаанаар шүүн бодох хэрэгтэй. Эмнэлэг дээр болсон ярианаас төрсөн сэтгэгдэлд хэт автаж болохгүй. Юуны өмнө «Болекийн» явдал байна. Роман Новаковскийтэй уулзаж чадсангүй. Өвгөн маань ерөөсөө л улаан нүүрээрээ учрахыг хүсээгүй бололтой. Ийнхүү байх нь түүнд эвтэй бөгөөд өөрийн хуучин үзлээ баримтлан үлдэж түүнийг нь хэн нэгэн хүн эвдэж, ганхуулж, нураах явдлыг хүсэхгүй байгаа биз. Гүн итгэл байжээ. Хүлээ! Новаковски баруун хэлбэрлийн тухай хэрэг үүсгэж энэ хэрэг манарч байх үед манайд намын идэвхтний хуралд оролцож байсан шүү дээ. Би түүний ярихыг үзсэн, ярьж чаддаг юм шүү. Урт буурал үс, пиджакийн оронд цэрэг цамц өмссөн төрх байдал нь ёстой ариун сайхны амилсан дүр шиг харагддаг юм шүү. Тиймээ Новаковски! Гэвч Ромек манай ахтай ярьсан шүү дээ. Өөрөө л Варшав явж бүх хэргийг болгохоос доо. Чулуу бэлтгэх газрын өвгөний мэдүүлэг над бий, түүхийн хэлтэст «Болекийн» тухай арван гурван мэдүүлэг байгаагийн нэг нь ч түүнийг буруутгаагүй, харин бүгд л түүнийг баатар мэтээр магад ч үгүй тал татан магтсан зүйл байгаа. Энэ бол Төв Хороо хийх ёстой ажил учир хамаагүй гэж нарийн бичгийн дарга хэлсэн. Тэр ППС-ийн хүн, тэгээд ч юу болсныг мэдэхгүй, ямар байр суурь баримтлахаа ч мэдэхгүй байгаа бололтой. Новаковскигээс айж байна уу? Хүний нь хувьд ойлгож болох юм. Юутай ч гэсэн тэр хэвлэлд өгөх эх материалыг уншиж үзээд гарын үсэг зурсан. Протокол болон гар бичмэлүүдийг аваад Варшав явъя. Дараагийн долоо хоногт, лхагва, пүрэв, баасан гарагуудад багтана. Хоёрдугаарт Янина байна. Нэг хоёр долоо хоногийн дараа өвчнийх нь шинж тэмдэг илэрч, эмнэлэгт хэвтүүлчхэж ч болзошгүй. Амралтыг нь олгох болсон. Өвчинд нь итгэхгүй байна гэж Ромекад дэмий л юм хэллээ. Тэр лав намайг буруугаар ойлгож, ээж минь эдгэшгүй өвчтэй байгаа болохоор Якуб Сурмас минь яаравчил. Эс тэгвээс ээж минь зүрхэндээ зовлонгоо тээсээр үхвэл, хэрвээ та нарыг харааж зүхэхэд хүрвэл түүнд чи л буруутан болно гэж намайг айлган сүрдүүлэх гэж байна хэмээн та бодож байна уу гэх шиг юм бодсон юм биш байгаа. Гэвч би тэр өвчинд хэрхэн итгэх вэ? Тэр надтай залуу хүүхэн шиг л харьцан ичингүйрч биеэ нууж суусан. Найрууллын гар бичмэлээ аваад би тэр удаа ирэхдээ зөвхөн уулзах шалтаг хайн ирж байгаа болон, зөвхөн түүний царайг л дахин үзэх, голын эрэгт болсон явдал давтагдаж болох эсэхийг мэдэх шалтаг хайн ирж буйгаа мэдэж байсан. Мэдээж энэ бодол л миний толгойд байсан. Үнэнээ хэлэхэд энэ бодол над шууд бий болоогүй, энэ эмэгтэйг хүсэж байгаагаа чулуу авах газар туршлын аялал хийгээд буцан салахдаа л мэдсэн. Гар бичмэл авчирсан минь зөвхөн шалтаг гэдгээ түүнд хэлсэн минь сайн болсон уу? Би дөнгөж ороод л үүнээ хэлсэн. Ширээн дээр нь хавтсаа тавиад,

	— Чи үүнийг уншин засвар хийх хэрэгтэй. Гэхдээ би үүний төлөө л ирсэн биш гэдгээ хэлэх ёстой.

	— Би мэдэж байна, би ч тэгж бодсон гэж тэр хариулсан.

	— Би жимсний архи авчирсан, намайг дооглохгүй биз дээ? Тун эвгүй байна.

	Тэр шилэн аяга авчран архи хийсэн.

	— Намайг ирнэ гэдгийг чи мэдэж байсан уу?

	— Үгүй мэдэхгүй байсан. Итгэж байсан, гэхдээ энэ бол хүлээхтэй ижил биш. Худал хэлж, дэмий ярих хэрэггүй. 

	Тэр гэрлээ унтраасан, үдэш байсан учир өрөөнд харанхуй болов. Түүнийг больё гэтэл нь удаан үнссэн.

	Ингэхлээр ийм үг л ямар нэгэн юм илэрхийлдэг юм бол түүнд дурлаж байна. 

	Ний нуугүй туйлын илэн далангүй байхад дуртай гээд намайг яг тийм хүн юм гэж тэр хэлсэн.

	 

	Якубийн хуанли

	Даваа гараг. 

	9 цаг - хэлтсийн зөвлөгөөн. 

	11 цаг - Хотын зөвлөлийн соёлын комисст. 

	12 цаг - сэтгүүлчдийн цуглаан. 

	13 цаг - Хотын намын хороо руу утасдах. 

	16 цаг 30 минут - 3-д клубийн нээлтэд оролцохоор явах.

	 

	Мягмар гараг 

	9 цаг - хэвлэл. Цаас. Хэвлэх тоо. Утга зохиол хянах газар. 

	10 цаг - радио нэвтрүүлэг батлах. 

	11 Цаг - хяналтын комисс «Болек» Новаковски. «Нове дрогийг» худалдаж авах. Цагдаа, хаягийн бүртгэл, Фелинский, Эдуард 1942 онд 40 орчим настай, гэр бүлийг нь эрж олох. 

	13 цагт - деканы газар луу утасдах. Утасны дугаар 25741. 2 билет авах. Угаалгын газар 178 злот төлөх. 

	18 цаг - Амралт.

	 

	Лхагва

	8 цаг - эмнэлэг рүү утасдах. 

	8 цаг 30 мин - Суртал ухуулга, түүх хариуцсан нарийн бичгийн даргатай уулзах. Төв Хороонд байгаа материал үзэх. 

	19 цаг Я. Б. 

	23 цаг - галт тэрэг.

	 

	Янинагийн захиа

	Өнөөдөр чам дээр очиж чадахгүй нь. Өглөөнөөс хойш халууран, Ромек надаас холдохгүй сахиж байна. Тэр хичээлд явах замдаа чамд энэ захиаг аваачиж өгнө. Хайрт минь, би чамд анх удаагаа бичиж байгаа болохоор шувууны мөр шиг бичгээсээ яльгүй ичиж байна. Хөгшин чавганц болсон байтлаа гэм хийчихсэн охин мэт байгаа минь инээдэмтэй байна. Новаковскитэй уулзаад юу болохыг хар, гэхдээ түүнээс юу ч битгий гуйгаарай, намайг шоронд сууж байсныг мэдэхгүй ч байж болзошгүй. Үгүй ээ мэдэх ёстой, тэгэхэд мань хүн гол зүтгэлтнүүдийн нэг байсан. Тэр үед В өөрөө болон түүний хүмүүсийн нэгэн адилаар Болек бид хоёр тийм чухал бус байсан гэж над үргэлж санагддаг байсан. Үнэхээр буюу худал урвалтын гэмийг тэдэнд хүлээлгэж, тэдний хүмүүсийн нэрийг гутаахыг оролдож байх шиг санагддаг байсан. Варшавт ерөнхий штабт Болек хэнтэй холбоотой байсан бэ? гэж Төв Хорооныхон надаас үргэлж асуудаг байлаа. Гэвч чи энэ хэргийг бүү хөнд. Хэдийгээр амаргүй байсан ч гэсэн энэ бүхнийг мартахыг хичээсээр азаар бүүр мартсан. Хайрт минь чи бид хоёр энэ талаар ярилцаагүй бөгөөд чи миний тухай бүхнийг мэдээсэй гэж хүсэж байна. Энэ тухай ярих нь дурлалын тухай ярихаас ч хэцүү байна, учир нь дурлалын яриандаа бид уран зохиол, киноны үг, өгүүлбэр, ойлголтыг авч өөрсдөө зөвхөн янз бүрийн «тэнэг» юм л нэмдэг. Хайрт минь чи намайг арван сард намд эргэж ороогүйн учир нь чам шиг хүмүүсийн эсрэг бодолтой байснаас болсон гэж бодож байж магадгүй. Гэвч би арван сард өөрийн дурладаг сургуульдаа эргэж ирсэн, яагаад тэгсэн бэ гэвэл илүү сайнд итгэж, буруутнууд зэм хүлээн, гал удаан ээсээр байх болно гэж бодсоноос билээ. Гэвч би тэр үед бие их султай байсан. Ээхийг хүсэвч айгаад галд ойртож чадахгүй байгаа бээрсэн шувуу шиг л байжээ. Тэгээд би В-д тун чиг урт захиа нэгийг бичиж билээ. Ингээд л хэрэг явдал гүйцсэн. Дараа нь ямар ч хүсэл төрөөгүй. Энэ байдалдаа дасал болсон. Харин үе үе их л нигүүлсэнгүйгээр мөрөн дээр минь гараараа алгадахад зэвүүцлээс бөөлжис цутгах шиг болдог байлаа. Миний санааг ойлгоно гэдэгт чинь итгэж байна. Чи ч өөрөө энэ дөлөнд жигүүрээ хуйхалсан шүү дээ. Ингэтэл амьдралд минь чи гэнэт гарч ирэн юу ч гэж хэлмээр юм бэ дээ, амьдралаа сайнаар дуусгах ч гэх юм уу, тийм сэрэл төрүүлэв. Энэ маань уян нялуун юм шиг сонсогдож байгаа вий гэвч яг үнэн шүү.

	Нэгэнт л шийдсэнээс хойш Варшав руу явъя гэснээрээ л явж, тэгээд сайхан мэдээтэй буцаж ирээрэй!

	 

	Чамайг үнссэн Янка чинь

	 

	PS: Ромек бүр солиорч гүйцжээ. Парис, явж юм үзэж нүд тайл гээд байдаг болчихлоо. Толгойд нь ямар нүгэл шүглэчхэв?

	 

	Гурав дахь яриа

	— Таныг над дээр тун чухал хэргээр ирнэ гэж ах чинь над сануулсан. Та суу. Овог тань Сурмас, Якуб Сурмас уу?

	— Тийм ээ, урьд нь та бид хоёр манай гэрт танилцаж байсан. Та санахгүй байх шиг байна.

	— Ээ тийм үү, уучлаарай. Тэгвэл гомдох хэрэггүй, би хүнийг царайгаар нь таньдаггүй юм, ер нь харснаа тогтоодоггүй хүн. Та энэ гэрэл зургийг харж байна уу? Номхон далайд хийсэн сүүлчийн туршилтын зургууд. «Номхон далай» гээд байгаа шүү. Тэр алуурчдыг эрлэг аваачаасай. Гэвч танд ямар тус хүргэж болох сон бол, сонсъё?

	— Нөхөр Новаковски би Бытомскийнхны хэргээр явна. Болеслав Бытомски, «Болек» санаж байна уу?

	— Людовын Гвардийн штабын «Болек». Та яагаад энэ хэргийг сонирхож байгаа юм? Та чинь сэнгүний хороонд ажилладаг биз дээ?

	— Яг тэнд. Тэнд л би энэ хэрэгтэй таарчихсан юм. Илэн далангүй ярьж болох уу?

	— Илэн далангүй ий? Коммунистууд өөрөөр яаж ярьдаг юм бэ? Юу болоод байгаагаа илтгээд бай.

	— Та «Болекийг» урвасан гэж үзсэн байна? Энэ тухай та бүүр дайны үед Төв Хороонд мэдэгдэж, дайны дараа бичсэн илтгэх хуудсандаа; «Болек» гестапогийн албанд орж, удирдлагаа илчилж өгөөд сураггүй болсон гэж бичжээ.

	— Тийм ээ, би тэгж бичсэн. Хэрвээ танд сонирхолтой бол мужийн тойргийн байгууллагын гучин найман хүн баригдсаныг хэлж чадна. «Болек» энэ баривчилгаанаас хоёр өдрийн өмнө алга болсон. Тэр шоронд ороогүй бөгөөд шоронд байгаа нөхөд «Болекийн» тухай гестапо асууж байна гэж бичиг ирүүлж байсан. Энэ бол гестапогийн хэрэглэдэг ердийн арга шүү дээ. Хэрэгцээгүй болохоор нь түүнийг чимээгүйхэн цааш харуулсан байх, гэвч тэр хожим нь өөр газар тэдний төлөө ажиллаж байгаагүй, одоо хаа нэгэн газар бас ажиллаагүй байна гэж би баталж чадахгүй.

	— Нөхөр Новаковски та алдаж байна. «Болекийг» нууц уулзааны газар Врубелийнд гестаповчууд алсан. Гэрч бологчид ч байна. ППР-ийн зүтгэлтнүүдийн тухай найрууллын түүвэрт «Болекийн» тухай бичихийг над даалгасан юм... 

	— Хэн даалгасан юм?

	— Манай хэлтэс. Манайд жагсаалт гаргасан нэр байсан, тэгээд түүний тухай бичих хүн олдоогүй сүүлд нь над оногдууллаа.

	— Юу болж байгаа нь энэ вэ? Надтай зохицож болох байсан шүү дээ! Тэр үед би танай тэнд байсан биз дээ. 

	— Таныг ч бас гестапо баривчлаагүй нь үнэн биз дээ?

	— Юу гэнэ ээ, та! Нөхөр Сурмак! Би үүнийг чинь юу гэж ойлгох вэ?

	— Миний овог Сурмас. Та илэн далангүй ярихыг зөвшөөрсөн. Тэгээд л би ярьж байна. Хэрвээ хэн нэгэн хүн таны гаргасан саналыг хүлээж авалгүй, амьд үлдсэн нь л урвасан гэж хэлж болох байсан. «Болек» амьд үлдээгүй. Болсон явдлыг шууд гэрчлэгч өөрөөр хэлбэл «Болекийн» үхсэнийг үзсэн гурван гэрч над байна.

	— Тэд эндэж болно. Чухам «Болек» алагдсаныг тэд яаж мэдсэн юм бэ?

	— Тэр цэргийн шинелиэр хийсэн ногоон хүрэм, саравчтай малгайтай байсан юм. Үүнд эндэхийн аргагүй бөгөөд үүнийг түүний гэргий Янка, Янина Бытомска баталж байна.

	— Зуу зуун хүн тийм хувцастай явж байсан, тэр бол баталгаа биш. Харин өөрийнхөө тэр тэнэг бодлоо өөртөө л хадгалж яв.

	— Би таныг дайрах гээгүй юм, нөхөр Новаковски. Дахиад нэг, үгүй ээ хоёр асуулт байна. Нэг дэх нь: Фелински гэгчийг та мэдэх үү? Хоёр дахь нь: та энэ хэргийг өөрөө судалсан уу, эсвэл өөр хүнд даалгасан уу?

	— Фелинскийг үү? Мэддэг байсан.

	— Над түүний тодорхойлолт байна. Адам Фелински мянга есөн зуун таван онд Варшавт төрсөн, уушгины үрэвслээс мянга есөн зуун дөчин гурван онд нас барсан. Түүний охин Барбара амьд байгаа. Тэр бас нэгэн баримтыг санаж байна. Эцэг нь нууц хэвлэлийг Жешовын сэнгүм рүү дамжуулдаг байсан гэнэ. Тэр хүн төмөр замчин байсан, тийм биз дээ? Тэгээд нэгэн удаа тэр тосгон луу Бытомскагийнд очиж чулуу бэлтгэх газрын тэнд алагдсан нөхрийн нь тухай мэдэгдэхээр явлаа гэж охиндоо хэлсэн байна. Тэр бол саараар хэлбэл Врубелийн анд, сайнаар хэлбэл садан нь байжээ. Энэ бүхэн хэрхэн болсныг нь тэр лав хөрш нараас нь мэдсэн бололтой. Харин танд мэдэгдээгүй нь хачирхалтай юм.

	— Би шууд Варшав явсан. Би ч илчлэгдсэн хүн шүү дээ. Ингээд л гүйцээ. Мөрдөгчийн үүрэг гүйцэтгэх нь танд таалагдсаныг би мэдэж байна. Та суртал ухуулгад биш аюулаас хамгаалах байгууллагад ажиллах хэрэгтэй юм. Тэнд хүмүүс хүрэлцэхгүй байна, тэгвэл та сөрөх тагнуулд их тус хүргэх сэн. Энэ талаар юу гэж хэлмээр байна?

	— Баярлалаа, гэвч энэ өөр яриа. Та миний хоёр дахь асуултад хариулж болох сон болов уу?

	— Юун хоёр дахь асуулт?

	— Та энэ хэргийг өөрөө судалсан уу?

	— Тэр чинь миний үүрэг биш шүү дээ! Над ямар баримт мэдэгдэж байгааг та мэдэж байгаа. Би намын л хэргийн төлөө ажилласан, баримт маргашгүй байсан.

	— Энэ баримтуудаас чинь болж хожим нь гэмгүй эмэгтэй хүний нэрийг гутаасан байна.

	— Өө хэргийн гол нь Бытомскад байгаа юм уу? Одоо над бүх юм тодорхой ч боллоо. Бытомскийнхны эрх ашгийг юунд ийн улайран хамгаалж байгаа чинь миний гайхлыг төрүүлж байсан юм. Тэр амьд уу?

	— Энэ бол хэрэгт хамаарахгүй асуудал, гэвч сонирхоод байгаа бол, түүнд амьдрах хоног сайндаа л нэг хоёр жил үлдээд байгаа юм. Цагаан бөөмийн өвчтэй. Тиймээс цагаатгах асуудлыг нь яаравчлах хэрэгтэй. 

	— Эхээм! 

	— Хүлээлгэсэн буруугаасаа татгалзах нь танд тийм хүнд байна гэж үү? Дургүйлхэх хэрэггүй, таныг их юм хийж чадна гэдгийг би мэдэж байна. Би гуйж байна, коммунистын чинь хувьд гуйж байна. Төвийн юм уу орон нутгийн ямар ч хамаагүй комисс байгуулж баримтаар таныг үнэмшүүлэхийг зөвшөөрөөч.

	— Бытомска цагаан бөөмийн өвчтэй гэж та хэлэв үү? Эдгэшгүй юу? Одоо тийм өвчин улам их тохиолдох болжээ. Би эртээдхэн энэ нь цөмийн туршилттай холбоотой гэж эмч нарын мэдэгдсэнийг уншсан. Сүүлчийн дэлбэрэлтүүд... аюул учруулсан. Залуу Бытомски цөмийн физикээр оролдож байгаа гэж таны ах хэлсэн. Тэр надтай уулзахыг хүссэн боловч намайг шалгалтаар явсан хойгуур ирсэн байна. Гэвч тэр энэ асуудалд хувийн талаасаа хэт сонирхолтой байгаа учраас бүхнийг бодитой гэж үзэхэд хэцүү байгаа юм. Би юу ярьж байлаа?

	— Та миний хүсэж гуйсан зүйлд хариулах гэж байсан.

	— Яая гэхэв, дахин шалгаг. Танай намын хяналтын комисст Бытомскийн эсэргүүцэл байгаа байх. Тэд таны ярьж байгаагаар цагаатгах тухай асуудлыг сөхөг. Би өөрийн талаас юу мэдэж байсан түүнээ л давтана. Тэгээд баримтыг зэрэгцүүлэн үзье. Үнэнийг, цэвэр үнэнийг шүүн гаргах нь танд юу юунаас илүү чухал байгаа гэж би бодож байна. Тийм үү?

	— Нөхөр Новаковски манайхан таныг, чухам таныг дуудна гэж бодож байна уу? Би эргэлзэж байна. Танаас айцгаадаг юм.

	— Та үргэлж л над шазруун үг хэлээд байна. Хэн надаас, яагаад айж байна? Би шуламтай төстэй байна гэж үү?

	— Хэрвээ хүсэж байгаа бол хэлье. Тэр л бүх хэрэг явдлын дундаас гэм зэмгүй мултарсан хүнээс айдаг юм. Тэр бүх ажлыг та манай тэнд л явуулсан. Би ч гэсэн...

	— Тийм ээ, ах дүүсээрээ та нар. Мэдээж. Хонгор минь бид тэр үед нөхцөл байдлыг тэгж л ойлгож байсан юм. Өөрийгөө далдыг мэдэгч болгон намайг гэм зэмгүй мултарсан гэж дэмий юм бүү донгос. Түүнийг... та ойлгох болоогүй. Энэ тухай ярихаа больсон нь дээр байх. Миний тухай өөр бас юу гэж ярьж байна?

	— Янз бүрийн үг ярианы тухай илтгэх гэж би энд ирээгүй. Тэр бүхнийг та хэрхэн амжуулсан нь ч над бас л тодорхойгүй байгаа юм. Ярих гэж ирсэн зүйлдээ эргэж оръё. Таны цаг хайран байна.

	— Сайн байна, би Бытомскийн хэргээр хэзээ ч дуудсан очиход бэлэн байгаагаа амлая. Түүний тухай найрууллаа над үзүүлж буян үйлдээч, тэр үнэхээр хэн байсныг нь мэдэх над сонин байна. Эхнэрт нь тус хүргэх юу хийж болох байна?

	— Амар тайван л болгох хэрэгтэй. Өөр юу хэрэгтэй байх вэ дээ!

	— Би өвчнийх нь талаар асууж байна. Эмчлүүлэхээр Францад явуулж болох эсэх талаар хүү нь сонирхож байсан гэж ах чинь хэлсэн. Баримт бичгийг нь ирүүл, би бүтээгээд өгье.

	— Одоохондоо яарах явдалгүй, нөхөр Новаковски. Тэр эмэгтэй өөрөө одоо юу ч мэдэхгүй байгаа. Бие нь муудаад эхлэхэд л хэрэг болно. Та түүнд үнэхээр тусалъя гэж бодож байна уу?

	— Түүнд үү? Танд.

	— Тэгж явах мөнгө түүнд байхгүй шүү дээ.

	— Яахыг нь би мэднэ. Мөнгө олдоно. Агаарын теннисчид, дугуйчдыг л цөөн явуулах болно биз. Бичиг баримтыг нь бэлтгэ. Хэзээ явахыг нь ахдаа хэлээрэй, бид болгоод өгнө.

	— Танд баярлалаа.

	— Баярлаад байх юмгүй. Та бид хоёр одоо салах хэрэгтэй болоод байна. Хэдэн минутын дараа би илтгэлтэй. Та бас Варшавт хэсэгтээ байх уу? Тантай би дахиад маш дуртайяа ярилцах сан. «Тусгай мэдээ» хэмээх сэтгүүл, ав, ав. Номхон далай дахь сүүлчийн дэлбэрэлтээс болж агаар хордсон тухай тайлан бий. Хэзээ болтол бид тэвчих юм бэ? Оршин тогтнохдоо занал учруулж буйтай хүн төрөлхтөн хэзээ болтол эвлэрэх юм бэ? Уучлаарай би сүүлчийн туршилтын мэдээ авснаасаа хойш бүр сэтгэл доноголзоод байна. Би Бикинигээс ирсэн гэрэл зургийг үзсэн. Тэнд яст мэлхий өндгөө гаргачхаад зөн бэлгэ нь алдагдсан учир ус руу буцаж орохгүй, арлын гүн рүү мөлхөн хатаж үхэж байна. Ангаахай гарахгүйгээр ялзарсан өндөг би үзсэн. Хонгор минь тэнд үхэл ноёрхож байна. Таны хөөцөлдөж ирсэн хэргээс чухал хэрэг байна гэж би таныг тайвшруулах гээгүй байна, зүгээр л энэ хоёрын хоорондын холбоог бодож үзээсэй гэж байна.

	— Нөхөр Новаковски, намайг ухуулах хэрэггүй.

	— Үнэндээ та итгэлтэй байна уу? Та нэг хэрэгт нь хэт зөөлөн, нөгөөд нь хэт хатуу байх шиг байна. Танд юмыг тодорхой, өргөнөөр үзэх үзэл алга юм байна. Жишээлэхэд Бытомска бид хоёрын тухайд. Үүнийг бодох хэрэгтэй шүү! Баяртай.

	 

	Өгүүллэг

	Янинагийн өвчин болон, нөхрийг нь цагаатгах асуудал түргэн, амжилттай шийдвэрлэгдэнэ, тэгэх тусмаа ах нь хөөцөлдөж эрүүлийг хамгаалах яамнаас холбогдох бичиг баримтыг олно гэж амласан болохоор Якуб Варшаваас ялагчийн дүртэйгээр буцаж иржээ. Гэвч Янинад мэдэгдэн бүхний учрыг хэлж бэлтгүүлэх хэрэгтэй байсан бөгөөд энэ бүхэн тийм амаргүй гэдгийг мэдэж байв. Тэр Ромектэй хамт зөвлөж холбогдох баталгаа зэргийг авахаар эмнэлгийн ерөнхий эмч дээр очжээ. Эмч нууцыг хадгалахыг шаардаж, ямар өвчтэй байгааг нь Янинад хэлэх бодолтой байгааг нь эсэргүүцэж, тэгээд бүр эдгэнэ гэсэн тэдний найдварыг хуваалцахгүй байв. Аз үзэх юм тун их байгаа. Чөмөг шилжүүлэн суулгахдаа организмыг гаднын эсийг эсэргүүцэх чадалгүй болгохын тулд урьдаар туяагаар хордуулдаг нь зөвхөн туршлага бөгөөд түүний хойч үр дагавар юу болох нь тодорхойгүй байгаа учир мэс засал амжилттай болно гэдэг найдвар тун бага, бүрэн эдгэнэ гэж бүр ч ярихын хэрэггүй гээд зөнд нь орхихыг зөвлөв. Шинэ эс бий болж буй хурдцыг ажиллавал өвчний шинж тэмдэг удахгүй тодрох төлөвтэй байгаа бөгөөд одоохондоо эм өгч рентген туяагаар эмчлэх болно.

	— Өвчтөнийг харь оронд явуулж, гадаадын хүний асрамжид өгнө гэдэг юу болохыг та өөрөө мэдэж байна уу? Үнэнийг хэлэхгүйгээр үүнийг хийж болохгүй, хэрвээ үнэнийг хэлбэл өвчтөн өөрөө даахгүй.

	— Гэвч профессор та энэ тохиолдлыг ямар ч найдваргүй гэж арай бодоогүй биз? Би Варшавт очиж, та лав мэдэх ч байх Новаковскийтэй уулзсан, тэр явахтай холбогдсон бүхнийг бүтээж өгнө гэсэн.

	— Тэнд түүнийг бүр эдгээнэ гэсэн үү?

	Роман, Сурмасыг гэнэтийн сандарсан байдлаар харав. Тэр цагаан бөөмийн өвчний талаар олдсон бүхнийг уншаад ээж минь хэзээ ч сэхэхгүй гэсэн бодолд дасгаж, гагцхан сүүлчийн өдрүүддээ л бага шиг зүдрээсэй гэдгийг л ямагт хүсэж байсан билээ. Атомын эвдэрсэн тогооноос болж хордсон югославын эрдэмтэдтэй болсон тохиолтой эхийнхээ өвчнийг харьцуулж хэдийгээр болохгүй ч Парисын ид шидийн хүчинд тэр итгэхгүй байлаа. Тэр үүнийг мэдэж байсан боловч ядаж эмийн тусламжтайгаар ч гэсэн эрүүл юм шиг байлган ахиад хэдэн жил амьд явуулж болох магадгүй гэж найдаж байсан. Якубаас, одоо тэр арай л ихийг хүлээж байлаа. Тэр хоёр дөнгөж эмнэлэг дээр дайралдсан бөгөөд бүгдийг ярьж амжилцаагүй байлаа. Якуб нийслэлд ямар нэг аятай мэдээ дуулсан байж магадгүй. Тэгсэн байх, Якуб лав тэднийг хөдөлгөж амжсан тэгээд ч Новаковски шиг хүн ээжтэй хэчнээн шударга бус байснаа ойлгосон бол алдаагаа засахын тулд чадах бүхнээ хийнэ.

	— Үгүй, тэр эдгэрүүлнэ гэж хэлээгүй. Профессор оо, хэрэг явдал ийм л байгаа юм бол эмчлэхийн хэрэг ер нь юу байна? Үхлээр тоглож байгаа хэрэг үү? Алив нэгэн арга чарга хийж болохгүй, яагаад гэвэл муу нөлөө үзүүлж магадгүй, давхар уршиг тарьж магадгүй гэх юм. Тэгэхлээр эмчилж байна гэж инээдэмт жүжиг тоглохын хэрэг юу байна? гэж Якубийн хэлэх битүү дууг тэр сонсов.

	— Та таалбал би ярья. Би охинтой байсан, тэр маань улаан нялхаасаа сүрьеэгийн менингитээр өвдсөн юм. Эдгэрэмгүй тохиол байсан. Хэрэв энэ нь нэг жилийн хойно, үгүй хэдэн сарын хожуу болсон бол охин минь аврагдах байсан. Пенициллин, над тэр үед байсангүй.

	— Ойлгож байна, гайхамшиг, шинжлэх ухааны гайхамшигт найдах хэрэгтэй.

	— Тийм ээ. Нөхөд минь итгэл байсан цагт цөхөрч болохгүй.

	— Ямар ч л гэсэн Парис явуулъя. Бидэнд туслахыг профессор танаас гуйя гэж Ромек шийдэн хэлэв.

	Эмч гараа зангав. Бүх юм Якубаас хамаарах юм шиг л харц салгалгүй ширтэн, цагаан хананы янадад цагаан халаадтай, шулуухан зогсоно. Царай нь барайж ирэв.

	— Би чөмөг шилжүүлэн суулгая, Парисгүйгээр болох байлгүй. Пан Роман та цусаа өгөх болно. Цус өгөгч нь аль болохоор ойрын цусны хүн байх ёстой. Эс тэгвээс хүнд байдалд орж болно.

	— Үгүй, тэд Франц яваг гэж Якуб шийдэн хэлэв.

	Эмч дооглонгуй инээмсэглэж, салахдаа мөрөн дээр нь алгадав.

	Явах тухай Янинад одоогоор хэлэхгүй гэж Якуб, Роман хоёр тохирчээ. Тэд холбогдох бичиг баримт бөглөн Янинагийн өмнөөс гарын үсэг зурж, Якуб сэргийлэхэд очиж тамга даруулан, цагийг нь болтол Бытомскад мэдэгдэхгүй байхыг ахдаа сануулаад бичиг баримтыг явуулжээ.

	Ойн баярыг тэмдэглэх ойртож байлаа. Ухуулгын хэлтэст ажил ихтэй байснаас Янинатай улам цөөхөн уулзах болов. Ёслолын хурлаас хэдэн өдрийн өмнө дайны үед нууц ажилд оролцсоны учир шагнуулахаар тодорхойлогдсон хүмүүсийн жагсаалт ирсний дотор Бытомскагийн нэр байхыг Якуб үзжээ. Тэргүүн зэргийн одонгуудын нэгнээр шагнах болжээ. Новаковски буруутгаж байснаа больсон тухай бичиж, сэнгүний хороонд захиа ирүүлжээ. Суртал ухуулгын хэлтсийн эрхлэгч Якубд баяр хүргэхэд,

	— Надад уу? Яагаад? гэж асуужээ.

	— За битгий тэнэглэ, Бытомскатай цуг суудгийг чинь ямар нууц гэдэг юм. Энэ хэрэгт оролцсон чинь сайн болж, эр хүн. 

	Якуб цонх руу ойртон очиж нүүгэлтэн буй тэнгэр лүү харлаа. Цас орж байв.

	— Би «Болекийн» хэргийг хөөцөлдөж эхэлсэн минь чиний гайхлыг төрүүлж байна уу?

	— Битгий гэнэхэн зан гарга, Куба, Нораковски яхирлаж болох байсан шүү дээ.

	— Тэр юу гэж бичиж?

	— Энэ бүх хэргийг зогсоох хэрэгтэй. Бытомскаг намд авахад саад буйг үзэхгүй байна. Намайг төөрөгдөлд оруулсан байж болно гэх зэргээр бичсэн байна.

	Якуб чанга инээв. Дулаанаас цонхны шил хөлөрсөн байлаа. Тэр бүдэг толбо дээр хуруугаараа загалмай зурав.

	— Аргатай л мултарч дээ.

	— Новаковскийг бас л сайн мэдээгүй байна гэж чамайг би бодож байна. Бөх амьтай өвгөн дөө. Арван зургаан жил нууц ажил хийнэ гэдэг чинь шийр заасан хэрэг биз дээ.

	 

	Янина

	Одон зүүсэн минь их инээдэмтэй харагдаж байна. Одон тэмдэгт Янина Бытомска гэж ярьцгаана даа. Юунд би уйлав аа, бурхан минь яагаад би уйлав аа? Тэд намайг бөөн нулимс асгаруулсан амьтныг гар дээрээс минь хөтлөн улаан даавуун аравчийг хоёр зураасаар дарчихсан юм шиг, ром хорийн тоо бүхий тайзан дээр гаргасан. Новаковски. Түүнээс өөр хүн ирүүлж болох байсан шүү дээ. Тэр над одонгийн тууз хатган өгөхөөр биед минь хүрэхэд эвгүй байсан, хацар дээр минь үнсэхэд бүр ч эвгүй байсан. Яагаад гэвэл би хөл дээрээ арай чамай зогсож байснаас, яагаад гэвэл надад одон зүүгч нь Новаковски байснаас тэр биз. Би түүн рүү хараагүй харин одон авах ээлжээ хүлээн тэргүүлэгчдийн байранд сууж байсан Куба руу харж байв. Түүнд жирийн мөнгөн загалмай өгсөн, миний одон энэ, нэг захаасаа паалан нь жаахан унажээ. Гоё хайрцаг нь пүүсүү дотортой юм уу даа? Нарийн хийцтэй зүйл байна. Би бөгжөө хэдээр зарлаа? Санаанд орохгүй байна, хуучин мөнгөөр л юм даг.

	Куба Варшавт бүхнийг зохицуулсныг би мэдэж байна. Хэрэг төгсөж хурлын протоколыг галд хийж болно. Болекийн тухай найруулал орсон. «Хүмүүс, ажил хэрэг» гэсэн ном хоёр сарын дараа гарна. Одоо олон юм ярилгүй дув дуугай байя гэж Ромек хэлсэн. Хуучныг сөхөхийг больё. Яллаа шүү дээ. Яая гэхэв, чи хайрцагтаа хэвтэж л бай. Хэрвээ би уян зөөлөн байсан бол, хэрвээ Болекийн булш байгаа сан бол загалмай дээр нь одонг нь зүүх байсан. Зохиолд тэгж гардаг. Миний загалмай, миний одон шүүгээнд хэвтэх болбол сүйд болох юмгүй. Куба чамд баярлалаа гэж ёслолын хурлын дараа хэлээд л яг тэр үедээ би өөрийнхөө аз жаргалтайг мэдэв. Одонгоор шагнагдсандаа биш, харин энэ явдалд Куба оролцсон нь түүнд «баярлалаа» гэж хэлэх болсон тэр минут намайг аз жаргалтай болгов. Үгүй, түүнд хэчнээн баярласнаа би хэзээ ч хэлж дуусахгүй. Чадахгүй, түүнийг зөвлөгөөнөөс эргэж ирэхэд нь (тэр нь зөвлөгөөн биш, түүнийг ямар нэгэн муу хэргийн учир дуудсан ч байж болох юм, үгүй байх аа, тийм бол хэлэх ёстой) үсчинд очих хэрэгтэй. Би ч бүр аймаар царайтай болсон байна. «Люкс» дэлгүүрт үнэ өндөртэй болохоос биш сайхан гадаад цамц байсан. Ягаанаас нь худалдан авч өмсвөл би ийм цонхигор харагдахгүй сэн. Хуанлийгаа үзэж тооцоолох хэрэгтэй. Бололцоотой л өдөр байна. Ромек маань тааварлаж байгаа болов уу, тэр маань одоо хүүхэд биш шүү дээ, тун эвгүй юм болж байна. Тэр Кубад хайртай гэдэгт би итгэж байна. Сүүлийн үед өөрт нь ойр хэн нэгэн хүн байгаа юм шиг л халамжтай анхааралтай болсон байна. Одоо ч юм амархан болсон цаг, нэг хүүхэнтэй болсон байхаас зайлахгүй дэг. Гэнэхэн амьтан маань Парис яв гэсээр л байна. Ээж ээ ам өг, үгүй ээ тангарагла, гэхэд нь юу гэж хэлэх вэ дээ. Бид хоёр хоёулаа Парис явж магадгүй шүү, гэхдээ одоогоор нууц шүү гэх юм. Хайрт минь

	Хайрт минь!! Парис. Цэлмэгхэн тэнгэртэй, ялдамхан Франц. Харин гэтэл тэнд өдөр бүр л бөмбөг тэсэрч, аминд халдаж байна. Хараад л үхэх юм сан. Яагаад явж болохгүй байх бил ээ? Тэд үүнийг яаж бүтээх гээ юм бол? Кубад ч ах нараараа дамжуулах арга бий. Мэдээж ах нараараа дамжуулна. Тэгээд өөрөө явж амждаг сан бол. Алив хуанли маань юу болох нь вэ! Энэ удаа нөгөөх маань яагаад хожимдоод байна. Зөвхөн энэ л биш байгаасай. Өвчнөөс болоод тэгээд байна уу? Эмчээс асууна даа. Хүлээлгүй, Кубаг ирэхээс өмнө явж асууна. Эртхэн үзүүлчихвэл дараа нь жаахан амарч амжина. Жаахан арвихан идэж чаддаг сан бол ялимгүй ч гэсэн засрах сан. Турж байна, хонгор минь турж байна. Босож, плитк дээр сүү тавих хэрэгтэй байна санж. Ямар ч л гэсэн цамц худалдаж авъя даа. Үүнийг далдуур хийхээ больё, тэнгэр тэтгэж байгаагаар тэр миний нөхөр байхыг хүсэж байна. Үзүүлэхийнхээ өмнө усанд орохоо мартаж болохгүй. Хий бага байгаа учраас сүү хөөртөл хэвтэж болох нь.

	 

	Шинжилгээ

	Дэлүү нь томорч хатуурсан, өвчингүй. Сарын юмны эргэлт алдагдан алга болсон. 2 кг-аар жингээ алдсан. 

	Цусны ерөнхий шинжилгээ: саармаг эс өссөнөөс улаан бөөмийн тоо эрс нэмэгдсэн ( мм2-д 100000) цусны цагаан цогцсын эхэн үеийн залуу эс эрс огцом өссөн. Улаан бөөмийн тоо эрс багассан. 

	Эмчилгээ: милеран. Шингэн их хэрэглэх. Цагаан хоол, Алколидууд 

	— Пани Янина санаа сэтгэлээр унах хэрэггүй. Бие чинь муу байгаа юм ер мэдэгдэхгүй байгаа нь үнэн биз дээ! Гэвч ажиглалт хэрэгтэй байна. Эмч нарын хяналтын дор манай эмнэлэгт хэсэг зуур хэвтвэл дээр биз, өөрт тань илүү сайн шүү дээ. Цусыг чинь тогтмол шинжилж байх хэрэгтэй, тэгэхлээр гадуур байгаад шинжлүүлнэ гэдэг зовлонтой. Хоёр долоо хоногийн дараа л засарч эхэлнэ, харж байгаарай. Өнөөдөр өнгөлөг харагдаж байна. Шагнуулсанд тань баяр хүргэхээ мартчихаж, чин сэтгэлээсээ баяр хүргэе. Танд одоо баясгалантай, тайван байх л хэрэгтэй. Үүнд саад болох юмгүй гэж итгэж болно биз дээ? Ор чинь хүлээж байна, бидэнд итгэх хэрэгтэй.

	 

	Анхны ярианы эхлэл

	— Одоо тэгэхээр бүх юм өөр болсон. Бидэнд үдээс хойш бүтнээрээ, бас цаана нь шөнө байна. Намайг яачхав гэж чи юунд асууж байна? Ямар нэгэн юм өөрчлөгдсөн байхыг чи ажиглав уу?

	— Янина чи өнөөдөр өөр байна, ямар ч гэх юм бэ дээ! Хэн нэгний нууц амраг болчихсон юм шиг л харагдаж байна. Би ч эмэгтэйчүүдийн учрыг олдоггүй юм аа. Гэвч над тэгж санагдана... За даа нэг ч чухал юм биш. Чамтай хамт байхад сайхан байна. 

	— Хайрт минь, залуу байгаа сан бол сайхан хэр нь тэнэг байгаа даа. Тамхи татахаа болиоч, бүр утаж гүйцлээ. Францчууд ийм олиггүй эдийг яаж татдаг юм. За тайван чимээгүйхэн хэвт. Бүх юм сайн байна гэж хуурамч дүр үзүүлэх хэрэггүй. За хэвт! Би чамд нэг юм хэлэх ёстой. Намайг юу ч хэлсэн чи үнэнчээр хариулна гэж амла.

	— Яся, юун учиртай юм бэ?

	— Шүүгээнд байгаа ном руу хар. Нэрийг нь үзэж байна уу? Айлаа. Айж байна гэдэг чинь худал хэлээгүйн шинж. Чадахгүй байна. Үнэн нь одоо тодорхой боллоо.

	— Юу «үнэн» гэж?

	— Ариухан амьтан минь бид чинь насанд хүрсэн хүмүүс шүү. Би ямар ч үнэнээс айхгүй. Миний өвчний болоод таны байдлын зарим зүйл над сэжигтэй санагдсан юм. Тэгээд би профессорынхоо сурах бичгийг худалдаж аваад уншиж ойлголоо.

	— Тэнэг амьтан! Өвчингүй байж өөрийгөө өвчтэй гэх чинь юу гэсэн үг вэ? Чамайг ийм гэнэхэн амьтан гэж би бодсонгүй. Тэгвэл эмч байхын хэрэг юу байна?

	— Куба, Куба ингэх хэрэггүй. Хүсвэл, юу болохыг нь би чамд ярьж өгье. Профессор над милеран бичсэн. Антимитотикийг ингэж нэрлэдэг юм байна, инээдэмтэй юм шүү. Ингэхлээр одоо чиний Ясяд аймшигтай тэмцэл, ямар ч найдлагагүй болохоороо бүр ч аймшигтай тэмцэл эхэлж байна. Эсийн цөм хуваагдах, амарч байх үед нь милеран тэднийг эвдэлж, өсөлтийг нь зогсоох гэж, эцсийн эцэст намайг алах тэрхүү залуу, жижигхэн эсүүдтэй тулалдаж эхлэхийг би бүр цээжилчихсэн. Дараа нь эмийн тунг багасган багасгасаар цагаан бөөм нэг шоо дөрвөлжин миллиметрт гучин мянга орчимд хүрэхэд эм өгөхөө болино. Хоёр гурван долоо хоногт би гаднаас харахад эв эрүүл болно. Гэвч цагаан бөөмс ялж, эс дахин өсөж эхэлнэ. Тэгэхэд Ясяд антиметаболит гэдэг сайхан юм өгнө. Энэ антиметаболит эсийг гэмтээж устгадаг ч бил үү дээ нэг юм болдгийг нь мартчихаж. Үгүй, дуугүй бай, дуугүй бай, би бүхнийг цээжилсэн хичээл шиг ярихыг хүсэж байна. Профессорын өөрийн нь бичиж байгаагаар өвчин таригч эдийн хөгжлийг зогсоож, устгаж чадах тийм эм байхгүй. Бие махбод маань энэ бүх «эсэргүүцэгч» мэтийн үйлтэй юмст дасаад ирэхлээр рентген гэж бас нэг юм үлдэнэ. Нэг хоёр жилийн дараа бүх юм хурдан дуустал нэг үе намдана. Тэгээд дахин хөдлөхөд нь дахиад л эмчилнэ. Пирамидон, палиум опиат гэж юу болохыг чи мэдэх үү?

	— Үгүй. Мэдэхгүй,

	— Хичээл сайн давтсан уу?

	— Тэгвэл Яся, миний үгийг анхааралтай сонс. Нуух юм алга, бүх юм яг чиний ярьсан шиг л байгаа. Гэвч учир бас байна. Парис. Чи Ромектэй хамт хамгийн сайн эмнэлэгт очно.

	— Үүнд л учир нь байсан юм уу? Сена рүү биш, Нотр-Дам руу биш, Монмартре Луврт биш байжээ.

	Хайрт минь энэ бүхэн чинь биелнэ ээ гэж бодоход дэндүү сайхан юм даа.

	— Яся бараг бүтэх гэж байгаад итгээч.

	— Миний зөвшөөрөлгүйгээр үү?

	— Тийм.

	— Ойлгомжтой. «Би чамд хайртай» гэж хэл, түүнээс биш энэ бүхнийг чи өрөвдлөөс л хийсэн гэж би бодох нь байна шүү.

	— Би чамд маш их хайртай.

	— Үхэхийг минь мэдсээр байгаад уу?

	— Яся минь, ухаантай бай л даа. Хүн бүрийг үхэл хүлээж байгаа шүү дээ. Маргааш хоёул эмнэлэгт профессор дээр очоод бичиг авна. Новаковски бусдыг нь янзалж өгнө гэсэн.

	— Новаковски юу?

	— Бас миний ах. Гэвч яахыг нь би мэдье.

	 

	Дурлалын явдал

	(гэхдээ энд бичигдээгүй тэгээд анхны яриа... )

	 

	Өгүүллэг

	Якуб эмнэлгийн ойрх урт сандал дээр суугаад цүнхнээсээ гахайн махтай талх гарган идэв. Тамиргүйдэн байх учир хэсэгхэн амаръя гэж бодлоо. Илтгэл бэлэн болж машинаар цохиод, гүйцэтгэх хороо баталсан бөгөөд бүгд хурал эхэлтэл бүтэн цаг байлаа. Тэмдэглэлийн дэвтрээ гарган сар өдөр үзэв. Хугацаа нь өчигдөр боловч Бытомскад дуудлага ирсэнгүй. Новаковски Прагад байгаа, гурван өдрийн дараа ирнэ, ах нь томилолтоор явсан. Хүлээх л хэрэгтэй болж.

	Тэр эмнэлгээс гарч ирсэн Ромекийг хараад даллан дуудав.

	— Юунд унжаад байгааг нь ойлгохгүй байна. Өвчин нь маш хурц байна. Түүний арьс нь хөөрхий минь, сарьс шиг л болж. Тэдэнд цус орлох шингэн байхгүй гэнэ гэж би дуулсан. Ямар юм байдаг юм бол?

	— Мэдэхгүй. Түүнд лав дуслын эм өгч байгаа байх.

	— Үгүй ер! Варшав руу чи утасдаа юу? Гэхдээ профессор маань яарах юмгүй, бүр удаан хугацаагаар сайн байх болно гэсэн. Гэвч цаг нь болсон юм шиг санагдах юм. Одоохондоо ээжийгээ эргэх хэрэггүй гэж тэр над хэлсэн. Их догдлоод байна гэнэ дээ.

	Якуб цүнхээ хааж босоод уруулаа хөдөлгөв. Тэр Бытомскийг биш, орох хаалганы дэргэд бөөгнөрөн буй хэсэг хүн ямар нэгэн сав зөөж яваа асрагчид, хаалганы хажууд мотор нь асаалттай хэвээр зогсоо түргэн тусламжийн машин, хүмүүс, эд юмсын хоорондуур харагдах тэнгэрийг ширтэн байлаа. Тэгээд хотын зүг явав. Бороо орж эхлэн машинууд хурдаа нэмсэн мэт гудамжны хөдөлгөөн ихсэв.

	— Ийшээ орж ганц хундага юм ууж, жаахан хүлээвэл бороо өнгөрнө байх гэж Ромек хэлэв.

	Тэд номын дэлгүүрийн цонхны үзэсгэлэнгийн дэргэд зогсов. Алс тийш одсон муруй цагаан зурвас бүхий хар өнгийн дах хавтастай «Хүмүүс, ажил хэрэг» гэсэн ном тавиур дээрх шинэ ном дундаас нүднээ унана. 

	— Гарчихсаныг нь би мэдээгүй шүү. Янкад явуулна гэж Якуб хэлэв. Тэд уг номоос хоёрыг худалдаж аваад зуушны газар оров. Тэнд хүнгүй харанхуй ажээ.

	— Май, энэ мөнгийг төлөөд хурдхан шиг ямар нэг идэх юм ав. Би арван цагаас илтгэл тавих ёстой. Хожимдож болохгүй гэж Якуб учирлав.

	— Юун тухай илтгэл вэ?

	— Цөмийн туршилтын асуудал, намын гэгээрлийн системд түүний эзлэх байр. Зэвсэг хураах явдал. Энх тайвны төлөө тэмцэл гэх мэт. За ууя!

	— Би франц хэл үзэж эхэлсэн, тэгээд бас ч амжилт муугүй байна. Эцэстээ нэг бүтвэл л болоо. Тун ч их унжиж байна шүү.

	Якуб дуугарахгүй л байв. Тамир тэнхээ орох шиг болж судас нь нэгэн жигд лугшиж, бие халав. Бүгд хурал хоёр цагт завсарлана. Яамтай утсаар ярих захиалга өгье, хэрвээ холбож өгөхгүй бол маргааш явна гэж дотроо шийджээ. Янинагийн өвчний тухай бодохоо тэр гэнэт болив. Есөн цаг арван минут болж байна, яг амжина. Ромектэй салах ёс хийгээд хороо руу яаран явав. Өрөөндөө орж цуваа тайлаад цүнхнээсээ гар бичмэл, «Парис» гэсэн жижигхэн ном, германы зурагт сэтгүүл гаргав. Түүнийгээ авч доош танхимд орон нэгдүгээр нарийн бичгийн дарга үг хэлж эхлэхэд Бикиний зурагтай хуудсыг нь нээв.

	 

	Якуб

	Үхсэн яст мэлхийнүүд, цахлайтай төстэй, үхсэн шувууд далавчаа хумин, хөлөө атийгаад өндөг бүхий үүрний хажууд хэвтэж байна. За энэ ямар нэгэн ургамал байна. Латин хачин нэртэй юм. Гликостерид, гранулоген, метаболит, митотики. «Бий болсон байдал аюул заналхийлж байна. Айлган, үймээн дэгдээх хэрэггүй. Устгалын эсрэг зогсож чадах хүчинд анхаарлаа төвлөрүүлэх. Хүн бүр оролцох. Дэлхийн хэмжээгээр. «Дэлхийн. Хэмжээгээр. Тэнгэр зөвхөн гэрэл зурган дээр л ийм хурц цэнхэр байдаг байх. Бас Францад тийм байдаг санагдана. Хоёр цагт утсаар ярина. Одоо бидэнд, мэдэж байгаа аюул заналхийлж байна. Мэдэхгүй ч байж болох байсан, тэгээд ялгаа байна гэж үү? Байна. Ухамсарт. За за тайван, тэр юу гэж ярина вэ?»... тэднээс зуун далан гурван хүн сүүлийн үед намын хорин жилийн ойд бэлтгэх ажил хийж байв.»... Анхааралтай сонсож байна. Энэ ч сайн шүү, нөхөд өө.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)



	




	1974 оны хэвлэл “НАРАНЦЭЦЭГ (Польш шүлэг, өгүүллэгийн түүвэр)” номын Гарчиг

	Мицкевич Адам

	Польш эхэд (Б. Ринчений орчуулга) 

	Жараахай

	Орос нөхдөдөө

	Кейстутын морины литва дуу

	Будрысын гурав

	М...-д

	Нулимс минь бөмбөрлөө

	 

	Гомулицки Виктор

	EX LIBRIS

	Атга шороо авлаа

	Залбирал

	Хамгийн сайхан нь ...

	 

	Юзеф Озга Михальски

	Уул, усанд орлоо

	Олох сон доо чамайгаа

	Үүл

	Өдөр болчихлоо

	Шороо болон болтлоо

	Миний дургүй юм

	Эрээд олдоггүй юм

	Уулгар амьтанд

	 

	Броневски Владислав

	Арван сарын хувьсгалыг ёсолмуй

	Жанжин Понятовскийн гүүр

	 

	Павликовска-Ясноржевска

	Захиа

	Хайр

	Их салхи

	Нике

	Хүлээж байгаа эмэгтэй

	Хожимдсон захиа

	Үхэр

	Тэнгисийн хөвөө

	Нууц

	Сувд

	Цахилгаан мэдээ

	Нүд балай

	 

	Ожуг Ян Болеслав

	Химмамукасийомоги

	Төмөжин

	Чулуу

	 

	Пиэхал Мариан

	Тохуу

	Нэгэн танилаа

	Хүнд сурталтан хүнд сурталтандаа...

	Зүйр үг

	 

	Ивашкевич Ярослав

	Намрын бичиглэл (Б. Арслангийн орчуулга)

	 

	Слонимски Антони

	Дүүжин ор

	Тэмдэглэлийн дэвтэр

	 

	Тувим Юлиан

	Алсын бар

	 

	Стафф Леопольд

	Нам гүм

	Энх тайван

	 

	Свирщиньска Анна

	Би хайраар хангалуун

	Ахимаг эмэгтэй

	Харц

	Үнээ түүнд хайртай

	Эмээ

	Угаагч эмэгтэй

	Мөнх

	Цэнхэр тэрлэг

	Алах эрх

	Өөрийгөө төрүүлнэ

	Шекспир «Зөрүүд эмэгтэйг номхотгосон нь»

	Бид айдаг байсан

	Хүний нүд

	 

	Ивашкевич Ярослав

	Шинэ хайр (Б. Ринчений орчуулга)

	 

	Конопницка Мариа

	Запала Войцех

	Ах дүү гурвын худаг

	Лехийн домог үг

	Польш улсын нийслэл Варшав

	 

	Чешко Богдан

	Наран цэцэг (Л. Дашнямын орчуулга)

	 

	Парандовски Ян

	Намрын нэгэн шөнө (Г. Амарын орчуулга)

	 

	Кавалец Юлиан

	Унасан хайлаас (Д. Бадарчийн орчуулга)

	 

	Холуй Тадеуш

	Энэ (С. Лочины орчуулга)

	 

	Махеек Владислав

	1945 оны улаан өндөгний баяр (Д. Алтанхуягийн орчуулга)

	 

	Филипович Корнель

	Гучин жилийн дараа (Ж. Чимидийн орчуулга)

	 

	Боровски Тедеуш

	Сударт жаал (Ч. Базарсадын орчуулга)

	 

	Вех (Вехецки Стефан)

	Далдын хар шаахай

	Болохгүй л хойно болохгүй (Ж. Артөрийн орчуулга)

	Троллейбус дотор (Д. Лхамжавын орчуулга)

	Ээлжийн амралттай эелдэг зан

	Ван-Гог (Б. Цогтсайханы орчуулга)

	Хундага архи

	 

	Зелински Станислав

	Сайн айл (Б. Бямбажавын орчуулга)

	 

	Стахура Эдвард

	Цагийн урсгал (Д. Бордухын орчуулга)

	 


1974 оны хэвлэл “НАРАНЦЭЦЭГ (Польш шүлэг, өгүүллэгийн түүвэр)” номын Хэвлэн нийтлэлийн мэдээлэл

	НАРАН ЦЭЦЭГ

	(Польш шүлэг, өгүүллэгийн түүвэр)

	 

	Редактор Л. Дашням

	 

	УЛСЫН ХЭВЛЭЛИЙН ГАЗАР

	УЛААНБААТАР—1974 

	 

	Ах дүүгийн барилдлагат польшийн ард түмний их баяр - фашизмын дарлалаас чөлөөлөгдсөний 30 жилийн ойд зориулан хэвлэн гаргаж буй «Наранцэцэг» хэмээх эл номд Польшийн нэрт зохиолчдын шүлэг өгүүллэгээс дээжлэн оруулав.

	 

	Г (Пол)

	П 538

	 

	VIII—4

	287—74

	 

	Зураач Д. Пүрэвдорж

	Уран сайхны редактор Д. Сандагдорж 

	Техник редактор Т. Тогтох 

	Хянагч Ж. Артөр, Ц. Нямжав

	 

	Өрөлтөд 1974 оны 6-р сард. 

	Хэвлэлтэд 1974 оны 7-р сард шилжүүлж 

	 

	3000 хувь хэвлэв. 

	 

	Цаасны хэмжээ 70X108 32.

	Хх 7,5 

	Х.н.х 10,5 

	Тооц х 9,78

	 

	Улсын хэвлэлийн газар. 

	Улаанбаатар Их сургуулийн гудамж, 1.

	 

	Улсын хэвлэлийн комбинатад хэвлэв. 

	Сүхбаатарын талбай, 2.

	
Заметки

		[←1]
	 Морген (гер.) — 0,25 га

